
皇明從信錄卷二十三

　　　東莞陳　建輯　　　　　秀水沈國元訂

乙未〈成化十一年〉

春詔閉河南宜陽等處銀洞兵科言河南各縣多有銀礦

可開煎以備邊用有司勘報言銀洞在山谷中道路險阻

礦脉細微所得不多徒費民力詔命封閉○少保兵部尙

書文淵閣大學士彭時卒謚文憲

　〈時辦事閣中不南向坐扶闕號泣爭　慈懿葬禮抗疏正宫闈廣儲嗣正論固安公主及筓宜嫁又深言劉永〉

　〈誠不當封伯景泰三年見朝政有感卽引退出處之際明決如此蓋一代人望云卒年六十〉

　〈廖道南曰予讀國史乃見文憲端愼嚴密外和內剛立朝三十年未嘗不在公公退未嘗語子姓以政事於乎〉

　〈今之君子何獨不然〉

會試天下舉人命少詹事徐溥侍講學士丘濬爲考試官

取王鏊等三百人廷試賜謝遷劉戩王鏊等進士及第出

身有差○命吏部侍郎劉珝兼翰林學士入內閣典機務

　〈珝山東壽光人性別直善談經在講筵最久當時講官稱爲第一受知于　上𥳑入內閣嫉惡過嚴僉小忌之〉

　〈凡所建明入吿于　上出不語人　上雅重之呼爲東劉先生特賜圖書其文曰嘉猷賛翊〉

四月欽天監天官靈臺郎劉伸奏自洪武以來凡天象有

變本臺官輒自具奏不用本監印信至正統閒監正彭得

淸等始變舊制且本監官俱故陰陽官子孫係專門之學

所奏天象據舊書以爲占候今掌監事太常少卿童軒出

--

自科目以天象隱匿不奏又所奏多增損舊坦不以實對

上宥之命所占天象仍會本封進

五月兵部奏自景泰初年立團營之後迄今僅踰二紀稽

其軍籍已減七萬五千七百有奇而支粮餉如故良由總

兵等官因襲作弊乞嚴加追究　上命窮理之○上親定

皇子睿名書于玉牒遂令文武大臣謁見于文華門

　〈悼恭太子薨內宫漸傳西宫有一皇子已六歲矣太監張敏厚結萬貴妃主宫太監段英乘閒言之萬貴妃驚〉

　〈云何獨不令我知遂具服進賀厚賜紀氏擇吉日召皇子入昭德宮次日徙紀氏于永壽宫中外臣竂喜懼交〉

　〈幷張敏令人諭內閣請立皇太子吏禮二部遂具奏僉文武堂上官名以英國公爲首奏進御批覽奏具悉卿〉

　〈等忠愛但儲貳事重姑俟皇子年齡稍長行之特衆意欲請皇子與母同處庶脱虎口則恐相激未敢商輅因〉

　〈獨對上疏曰皇子聰明岐嶷國本攸係天下歸心重以昭德宫貴妃撫育保護恩踰已出百官萬民皆謂貴妃〉

　〈賢哲近代無比但外議皆謂皇子之母因病別居久不得見揆之人情事體誠爲未順伏望勑令就近居住皇〉

　〈子仍令貴妃撫育俾朝夕之閒便于接見庶得遂母子之至情愜朝野之公論于是禮部面奉可勑曰朕皇子〉

　〈年已六歲未有名禮部會同翰林院具擬來聞不稱旨乃定睿名曰佑樘〉

六月　皇妃紀氏薨商輅引宋李宸妃故事言得謚贈爲

恭莊僖淑妃殮歛悉如禮

　〈時紀妃有疾　上命太監黃賜張敏將院使方賢治中吳衡往治萬貴妃卽請以黃袍賜之俾得生見次日病〉

　〈少閒不復令人診視至六月二十八日薨是日天色皆赤一時城中傳言病卒之故紛紛不一益不無疑云〉

七月朵顏等三衛夷人請開馬市不許

十月命國子監科貢納粟兩途監生分序撥歷

